
Ukraynada azı 600 min insan işıqsız qalıb
Oktyabr 14, 2026

Kiyev. 13 oktyabr 2026

Moskva Kiyevə ballistik raketlərlə silsilə zərbələr endirib, Ukraynanın qərbinə isə dron
hücumu həyata keçirib. Hücumlar nəticəsində azı 6 nəfər həlak olub.

DTEK enerji şirkətinin məlumatına görə, Rusiyanın gecə hücumu nəticəsində paytaxtın
əsas elektrik stansiyalarından biri vurulub və Kiyevin azı beş rayonunda elektrik

enerjisinin verilməsi dayandırılıb.

Ukrayna prezidenti Volodimir Zelenski oktyabrın 14-də "X" sosial şəbəkəsində yazıb ki,
Rusiya gecə hücumlarında 39 ballistik raket və 120-dən çox zərbə dronundan istifadə
edib. Onun sözlərinə görə, azı 600 min insan elektrik enerjisiz qalıb. Zelenski elektrik
kəsintilərinin daha geniş əraziləri əhatə edə biləcəyi barədə xəbərdarlıq edib.

Moskva ötən gecədən səhərədək Kiyevə ballistik raketlərlə silsilə hücumlar
gerçəkləşdirib. Azı üç nəfər həlak olub, 20-dən çox insan yaralanıb. Ukrayna prezidenti

Volodimir Zelenski bildirib ki, Qərb tərəfdaşları raketlərin buraxılması barədə yenə də
əvvəlcədən xəbərdarlıq etməyib.

Kiyevin meri Vitali Kliçko oktyabrın 14-də bildirib ki, paytaxtdakı enerji obyektləri də
hücuma məruz qalıb və Rusiyanın zərbələrindən sonra elektrik enerjisinin verilməsində
fasilələr yaranıb.

Səhər saatlarında ballistik raket hücumu davam edib.



Ötən gün Ukrayna Rusiyanı ABŞ Prezidenti Donald Trampın elan etdiyi enerji atəşkəsini

pozmaqda günahlandırıb. Havaların soyumağa başladığı və istilik mövsümünün
yaxınlaşdığı bir vaxtda Rusiya Ukraynanın enerji infrastrukturuna hücumlar
gerçəkləşdirib.

Rusiyanın "Interfax" agentliyi Müdafiə Nazirliyinə istinadla xəbər verib ki, Rusiya
qüvvələri Ukraynanın rabitə və enerji infrastrukturu obyektlərinə genişmiqyaslı
zərbələr endirib.

Nazirliyin açıqlamasına görə, ötən gecə Rusiyanın müxtəlif regionları üzərində 902 dron
vurulub.

"Kəşfiyyat məlumatlarımıza görə, Rusiya ballistik raketlərlə əlavə zərbələr endirməyə

hazırlaşır", –Zelenski oktyabrın 13-də gecə saatlarında yazıb.

"Dünya buna səssiz qalmamalıdır. ABŞ gerçəkdən nə baş verdiyini, bu müharibənin

davam etməsinə görə kimin məsuliyyət daşıdığını görməlidir", – Zelenski əlavə edib.

Zelenski Ukraynanın enerji obyektlərinə zərbələrin dayandırılması ilə bağlı atəşkəsi
dəstəklədiyini bir daha bəyan edib.

Ötən həftəsonu Tramp Rusiyadan dizel ixracına razılıq verib. Bu addım Avropadakı
müttəfiqlərin, eləcə də demokrat və respublikaçıların tənqidinə səbəb olub. Onların
fikrincə, bu, Rusiyanı Ukraynadakı müharibəni davam etdirməyə həvəsləndirə bilər.

